
Uunga siunnersuut: Akuersititseqqaarani naartunaveersaasersuisimanermik suliani 

ajunngitsorsiassaqartitsineq pillugu Inatsisartut inatsisaat  

(Peqqissutsimut Inunnullu Innarluutilinnut Naalakkersuisoq) 

 

Sunaluunniit inummut timaanut kingunerluutaasumik eqqunngitsuliaq qaqaguluunniit aningaasanik 

taarserneqarsinnaanngilaq, pisimasorlu qanorsuarluunniit aningaasanik qanoq amerlatigisunik 

taarsiivigigaluaraanni pissutsit taamanikkut pisimasut allanngortinneqarsinnaanngillat. 

Inuit tarnikkut ikilerneqarnikuusut qaqugumorsuarmullu kinguaassiorsinnaajunnaartitaaniikuusimasut 

qamanngavik Atassummiit misiginneqataanermik apuussivigiumavagut. 

Unali qulequtaq eqqarsaatigissagaanni. Nalunngilarput eqqartungaq annertuumik mianernartuusoq, 

eqqartorneqalersillugulu eqqugaasimasunut qanoq annertutigisumik eqquisarsinnaanera 

puttallakaatitsisarsinnaaneralu qularutissaanngilaq. 

Pinngitsaaliissummillu naartunaversaasersuisimaneq nunatta oqaluttuarisaanerani taartortat ilarilluinnagaat 

tamatta ajorluinnartuusoq partiilersuunnata naqissusertariaqarparput. 

Oqaluttuarisaaneq allanngorsinnaanngilarput, suliarisinnaavarpulli. 

Ikit pilersinneqarsimasut oqaluttuarisaanitta taarnersaasa ilaattut ittut suliarineqarnissaannut alloriarnerniik 

alloriarnernut ingerlasuarnissarput pimoorullugu ataatsimooruttariaqarparput, tamanna arlaannattaluunniit 

erfalasimaarniutitut atussanngilaa qaffassimaarutiginiutigalugulu. 

Soorlumi naartunaversaasersuisoqarnerata nalaani eqqugaasimasut taamak oqariartuuteqartuttaaq, una 

pisimasoq oqaluttuarisaanermi taartorsuartut ittoq politikkikkut qaqiniarnermi atornerlunneqassanngilaq 

aamma qujangequsaarluni tusarnersaarutiginiassanngilaq. 

Uagut inatsisartutut inatsissartaata sinaakkutissai aalajangersaavigissavagut ajunnginnerpaasorisarput 

aallaavigalugu. 

Nunarsuatsinni nunarpassuit nunasiaataasutut inissisimanikuusut oqaluttuarisaanikkut 

amiilaarnartorpassuarnik nalaassiffiujuartarsimapput, ajoraluartumillu misianngivilluta taamaatumik 

oqartariaqarpugut; una nunarsuatsinni nunasiaatillit nunasiaatigisaminnut 

pissusilersuutipalaarisarsimasaasa kinguniperluutaasa oqaluttuassartat taartut ilagaat. 

Eqqumiitsuali tassaaginnarluni, sooruna oqartussaaffik allaat tigoreeripput taamannak nangittumik 

ingerlatsisoqarsimasoq? Taanna oqaluttuapalaaq sooq nangissimavamita, akissutsissaqartariaqarpoq. 

Taamatut naatsunnguamik Atassummiit oqaaseqarluta una qulequtaq imaannaanngeqisoq peqqissaarullugu 

suliareqqitassaammat partiit akimorlugit, aappassaaneerneqartigani ataatsimiitsitaliakkooqqaarnissaa 

innersuupparput. 


